
ABSTRAK 

Kajian ini bertujuan untuk menguji amalan Kepimpinan Transformasional Pengetua, 
Komuniti Pembelajaran Profesional dan Komitmen Guru di sekolah menengah 
kebangsaan di Malaysia. Kajian ini juga bertujuan untuk mengenal pasti i) hubungan di 
antara Kepimpinan Transformasional Pengetua dengan Komuniti Pembelajaran 
Profesional, dan ii) hubungan Komuniti Pembelajaran Profesional dengan Komitmen 
Guru. Seterusnya, bertujuan mengenal pasti sama ada Komuniti Pembelajaran 
Profesional merupakan mediator di antara Kepimpinan Transformasional Pengetua 
dengan Komitmen Guru. Pendekatan kuantitatif melalui kaedah tinjauan digunakan dan 
melibatkan seramai 702 orang guru sekolah menengah kebangsaan di Malaysia. 
Kaedah persampelan berstrata tidak berkadaran telah digunakan dalam pemilihan 
sampel. Data dianalisis dengan menggunakan AMOS-SEM versi 23. Hasil dapatan 
menunjukkan amalan Kepimpinan Transformasional Pengetua merupakan konstruk 
yang sah dengan nilai, TLI = 0.937, CFI = 0.942 dan RMSEA= 0.058. Komuniti 
Pembelajaran Profesional juga merupakan model yang sah dengan nilai indeks 
kesepadanan TLI = 0.938, CFI = 0.943 dan RMSEA= 0.047. Komitmen Guru turut 
mempunyai konstruk yang sah dengan nilai indeks kesepadanan TLI=0.973, CFI = 
0.982 dan RMSEA= 0.055. Seterusnya, Kepimpinan Transformasional Pengetua 
didapati mempunyai hubungan yang signifikan dengan Komuniti Pembelajaran 
Profesional (.77). Komuniti Pembelajaran Profesional juga mempunyai hubungan 
signifikan  dengan komitmen guru (.39). Dapatan menunjukkan Komuniti 
Pembelajaran Profesional menjadi mediator  separa kerana kesan tidak langsung adalah 
signifikan (0.77 x 0.39 = 0.30) dan nilai kesan langsung juga signifikan (0.32). 
Kesimpulannya, kajian ini menunjukkan bagaimana pengetua sekolah yang 
mengamalkan kepimpinan transformasional dapat meningkatkan Komitmen Guru 
melalui pembudayaan Komuniti Pembelajaran Profesional di sekolah.  Implikasinya, 
Komitmen Guru berkait rapat dengan Komuniti Pembelajaran Profesional dan kejayaan 
Komuniti Pembelajaran Profesional bergantung pada pengaruh Kepimpinan 
Transformasional Pengetua. Seterusnya, melalui kajian ini, para pengetua dapat 
memperluaskan pengetahuan tentang bagaimana membina Komuniti Pembelajaran 
Profesional di sekolah dengan cara yang lebih efektif. 

THE RELATIONSHIP BETWEEN PRINCIPALS' TRANSFORMATIONAL 
LEADERSHIP, PROFESSIONAL LEARNING COMMUNITY AND 

TEACHER COMMITMENT IN MALAYSIAN NATIONAL SECONDARY 
SCHOOLS 

ABSTRACT 

The study aimed to test the practice of Principal Transformational Leadership, 
Professional Learning Community and Teacher Commitment in Malaysian national 
secondary schools, and specifically to identify any significant relationship, i) Principal 
Transformational Leadership and Professional Learning Community, and ii) 
Professional Learning Community and teacher commitment. Another important 
objective of the study was to ascertain whether Professional Learning Community was 
a mediator between principal transformational leadership and teacher commitment. A 
quantitative survey method was used that involved 702 teachers. The disproportionate 
stratified sampling method was used in sample selection. The data was analysed using 
AMOS-SEM version 23. The results showed that principal transformational leadership 
consists of valid constructs, TLI = 0.937, CFI = 0.942 and RMSEA = 0.058. The 
Professional Learning Community was also a valid model with TLI = 0.938, CFI = 
0.943 and RMSEA = 0.047. The finding also showed that Teacher Commitment 
encompasses valid constructs with TLI = 0.973, CFI = 0.982 and RMSEA = 0.055. 
Principal Transformational Leadership was found to have a significant relationship with 
Professional Learning Community (.77) whereas Professional Learning Community 
had a significant relationship with Teacher Commitment (.39). Furthermore, the 
analysis showed that Professional Learning Community was a partial mediator because 
the value of indirect effect is significant (0.77 x 0.39 = 0.30) and the value of direct 
effect is also significant (0.32). In conclusion, this study shows how school principals 
who practice transformational leadership can increase Teacher Commitment through 
cultivating a Professional Learning Community in schools. The implication is that 
Teacher Commitment is closely linked to the Professional Learning Community and 
the success of the Professional Learning Community depends on the influence of the 
Principal’s Transformational Leadership. Further, through this study, principals were 
able to expand their knowledge on how to build Professional Learning Communities in 
schools in a more effective way. 

BAB 1  

PENGENALAN 

1.1 Pendahuluan 

Pendidikan memainkan peranan yang amat penting dalam pembangunan negara sama 

ada dalam aspek pembangunan politik, ekonomi mahupun sosial (Samruhaizad Samian 

& Azahan Awang, 2017). Dalam era globalisasi dan pascainovasi, persaingan yang 

hebat berlaku dalam pelbagai aspek kehidupan. Modal utama untuk mengatasi cabaran 

dunia teknologi hari ini adalah melalui ilmu pengetahuan (Adam Badhrulhisham, 

Muhammad Hilmi Mat Johar & Taufiq A. Rashid, 2019). Oleh itu, kajian secara 

menyeluruh terhadap sistem pendidikan negara dilaksanakan oleh Kementerian 

Pendidikan Malaysia sejak Oktober 2011. Anjakan paradigma dan transformasi dalam 

dunia pendidikan dilakukan dengan membangunkan Pelan Pembangunan Pendidikan 

(PPPM, 2012).  Pelan Pembangunan Pendidikan Malaysia (PPPM) 2013-2025 

melakarkan visi sistem pendidikan dan murid yang dapat memenuhi keperluan negara 

pada masa depan selain mencadangkan 11 anjakan strategik dan operasi yang perlu 

dilaksanakan oleh Kementerian Pendidikan Malaysia bagi mencapai visi yang 

dihasratkan (Pelan Pembangunan Pendidikan Malaysia, 2012).  

Sehubungan itu, adalah wajar semua pengetua di Malaysia mempraktikkan dan 

membudayakan kepimpinan transformasional dengan meningkatkan diri melalui 

pelbagai ilmu pengurusan pendidikan terkini sejajar pendidikan abad ke-21 dan 

Transformasi Nasional 2050 (TN50) (Azrul Nizah Yussof, Nor Harlinda Harun & Nor 

Ashikin Mohamad Isa, 2020). Pengetua perlu sentiasa bersedia mendepani pelbagai 

cabaran dalam dunia pendidikan dan gelombang transformasi supaya dapat bersaing di 

peringkat nasional dan antarabangsa (Rohani Marasan, Dg Norizah Ag. Kiflee & 

Colonius Atang, 2019). Pengetua juga perlu memiliki kualiti keperibadian terbaik, 

mampu mempamerkan gaya kepemimpinan dan mempunyai kredibiliti (Roselena 

Mansor & Mohd Izham Mohd Hamzah, 2015). Kemampuan dan kemahiran 

pentadbiran serta pengurusan yang baik dalam kalangan pengetua amat penting untuk 

meningkatkan kualiti pendidikan di Malaysia dan sekali gus memastikan kemenjadian 

murid pada tahap yang terbaik.  

Selain daripada kepimpinan pengetua, banyak kajian telah mendapati bahawa 

Komuniti Pembelajaran Profesional juga merupakan pendekatan yang dapat 

meningkatkan keberkesanan sekolah (Vanblaere & Devos, 2016; Chong, Muhammad 

Faizal Abdul Ghani & Zuraidah Abdullah, 2017; Dima Mazlina & Abdul Rashid 

Jamian, 2016; Song & Choi, 2017; Robert, 2019).  Komuniti Pembelajaran Profesional 

merupakan budaya kolaboratif dalam kalangan guru di sekolah untuk meningkatkan 

kualiti pengajaran dan pembelajaran melalui perkongsian pengetahuan dan pengalaman 

(Xin, Hongbiao & Yuan, 2020). Komuniti Pembelajaran Profesional membolehkan 

para pendidik untuk berdialog secara kolektif dan membaiki amalan melalui 

perkongsian visi, refleksi kolaboratif dan saling belajar dengan tujuan untuk 

menggalakkan pembelajaran pelajar (Hord 1997; Stoll et al. 2006; Jia, Hongbiao & 

Tengfei; 2020). 

Bagi memastikan sistem pendidikan selari dengan Pelan PPPM 2013-2025, 

kepimpinan pengetua dianggap penting dalam menggalakkan pembangunan dan 

pelaksanaan Komuniti Pembelajaran Profesional (Nor Azlin Ibrahim, Mohd Izham 

Mohd Hamzah & Jamalullail Abdul Wahab, 2020; Jarrent, 2020). Kajian telah 

menunjukkan kepemimpinan transformasional membawa impak terhadap 

pembangunan Komuniti Pembelajaran Profesional. Kepemimpinan transformasional 

diperlukan dalam organisasi agar dapat mewujudkan organisasi yang berfokuskan 

pembelajaran selaras dengan usaha memenuhi keperluan semasa dengan perubahan 

yang pesat berlaku di sekeliling kita (Heng, Zuraidah Abdullah, Aan Komariah, Dedy 

Achmad Kurniady, Taufani, Dadang Lukman Hakim, Muthahharoh Thahir & Siti 

Nurlatifah, 2020). 

Sementara itu, Komitmen Guru selalu dikaitkan dengan keberkesanan 

pengajaran guru dan dilihat sebagai faktor penting ke arah merealisasikan pelbagai 

inisiatif dan reformasi dalam organisasi sekolah (Billy & Taat, 2020).  Sehubungan itu, 

dalam menangani perubahan dan cabaran dalam dunia pendidikan pengetua perlu 

mengambil inisiatif termasuk pendekatan baharu untuk membangun dan membina 

Komitmen Guru yang mantap dalam kalangan guru agar dapat membantu pelajar 

mencapai prestasi dan pencapaian yang tinggi (Lunenburg & Irby, 2006).  

Banyak kajian menunjukkan Komitmen Guru dapat ditingkatkan melalui 

Komuniti Pembelajaran Profesional. Pancucci (2008) mendapati bahawa Komuniti 

Pembelajaran Profesional bukan sahaja telah menambah baik keperibadian guru, 

interpersonal, keupayaan mengurus, malah Komitmen Guru terhadap pembangunan 

profesional mereka. Kajian oleh Lee, Zhang dan Yin, (2011) dan Zhang dan Sun (2019) 

turut mendapati bahawa Komuniti Pembelajaran Profesional telah berjaya 

meningkatkan dan menambah baik Komitmen Guru terhadap murid. Jadi, hal ini 

menunjukkan peranan Komitmen Guru sebagai kunci kepada kejayaan sekolah. Oleh 

itu, kajian ini bertujuan mengenal pasti amalan pengetua yang mempraktikkan 

kepimpinan transformasional untuk meningkatkan Komitmen Guru terhadap sekolah, 

murid dan profesion melalui Komuniti Pembelajaran Profesional ke arah pendidikan 

yang berkualiti tinggi. 

1.2 Latar Belakang Kajian 

Isu kepemimpinan dalam bidang pendidikan menjadi semakin kompleks dalam era 

teknologi ini. Para pemimpin sekolah khususnya pengetua perlu proaktif dan sentiasa 

bersedia melengkapkan diri dengan pelbagai kemahiran dan ilmu pengetahuan kerana 

pengetua memainkan peranan dalam menentukan hala tuju, dasar dan budaya sekolah 

(Safiek Mokhlis, 2019). Pengetua haruslah mampu menterjemah dasar kerajaan, 

menjana visi dan misi, menerapkan pengurusan organisasi berkesan, menggunakan 

maklumat dan pendekatan terkini, memupuk budaya pembelajaran sepanjang hayat, 

melaksanakan perubahan dan menjalankan penilaian dan penambahbaikan (Abdul Said 

Ambotang, 2017). Kejayaan sesebuah sekolah bergantung kepada corak kepemimpinan 

yang diamalkan di sesebuah sekolah itu (Hussein Mahmud, 2005).  Kepemimpinan 

yang berkesan adalah asas kepada penambahbaikan sekolah yang berterusan (Muijs & 

Harris, 2007; Abdul Ghani & Anandan, 2009).  

Kepimpinan transformasional adalah pendekatan moden yang dilihat sesuai 

untuk diaplikasikan dalam organisasi khususnya institusi sekolah (Saravanan & 

Shahizan, 2020). Pemimpin transformasional tahu bagaimana hendak mengendalikan 

perubahan di dalam dan di luar organisasi selari dengan keperluan ahli organisasi dalam 

usaha mencapai matlamat organisasi (Tichy & Devanna, 1986). Malahan kepentingan 

corak kepimpinan transformasional dalam organisasi sekolah secara keseluruhannya 

dapat dilihat berdasarkan kajian lalu seperti Northouse (2001, 2015), Basham (2010), 

Domerchie (2011), Aziah Ismail dan Ahmad Zhamri Khairani (2019) bahawa 

kepimpinan transformasional mempunyai impak yang besar terhadap prestasi 

organisasi. Malahan menurut Aziah Ismail et al. (2019), kepimpinan transformasional 

harus diamalkan oleh pemimpin dalam usaha untuk membina kepercayaan, perasaan 

kagum, kesetiaan dan menghormati pemimpin dalam diri guru. Keadaan ini berlaku 

disebabkan kepimpinan transformasional dapat memberikan sesuatu melebihi 

kepentingan diri sendiri.  Sehubungan itu, subordinat akan dengan penuh kerelaan 

melakukan sesuatu yang mendatangkan manfaat kepada organisasi ataupun institusi. 

Dunia pendidikan era sains dan teknologi kian mencabar dan memerlukan 

pemimpin sekolah melakukan anjakan paradigma dan perubahan dari segi kepimpinan 

agar sehaluan dengan visi dan misi sekolah (Wan Noor Adzmin Mohd Sabri & Suria 

Baba, 2017). Lewis, Boston dan Peterson (2017) menjelaskan kepentingan penerapan 

kepimpinan transformasional oleh golongan yang terlibat dalam dunia pendidikan 

dalam menghadapi globalisasi. Hal ini demikian kerana pemimpin transformasional 

adalah pemimpin yang dilihat berpengetahuan, dinamik dan proaktif serta mampu 

untuk memimpin diri sendiri serta staf untuk mengadaptasi perubahan. Pemimpin yang 

berfikiran transformasional cenderung untuk membawa subordinat agar mengutamakan 

kepentingan organisasi dan masyarakat berbanding kepentingan peribadi (Ergeneli, 

Gohar & Temirbekova, 2007).  

Pengetua yang mengamalkan kepimpinan transformasional juga didapati 

membawa impak terhadap Komitmen Guru (Raman, Don, Daud & Khalid, 2015). Hal 

ini disebabkan pemimpin transformasional boleh mengubah organisasi dengan cara 

mencipta, menyampaikan dan menunjukkan visi dan memberi inspirasi kepada guru 

untuk mencapai visi (Mcshane & Glinow, 2003). Dengan itu, pengetua boleh 

memimpin para guru melaksanakan pelbagai tugasan atau program dengan 

bersungguh-sungguh serta memberikan komitmen yang tinggi.  

Menurut Baharom (2009), pemimpin sekolah perlu mengamalkan kepimpinan 

transformasional kerana mereka merupakan agen perubahan dalam organisasi 

pendidikan yang bertanggungjawab mengendalikan perubahan di dalam dan di luar 

organisasi dan memimpin para guru untuk mengadaptasi perubahan demi mencapai 

tuntutan persaingan (Ahangar, 2009). Pemimpin yang mengamalkan kepimpinan 

transformasional diyakini mempunyai pemikiran yang jauh ke hadapan dan 

berkemampuan menerajui perubahan organisasi secara berkesan (Regi Sanjaya, 2015).  

Sekolah-sekolah di negara kita amat memerlukan pengetua yang berkesan dan 

mampu mengaplikasikan kepimpinan transformasional untuk membantu 

mentransformasikan sistem pendidikan negara kita khususnya dalam menangani arus 

perubahan pendidikan dan memacu pendidikan di era Revolusi Industri 4.0 yang 

berteraskan teknologi maklumat dan komunikasi (Sri Haryanti, 2021).  Norisyah Abdul 

Rahim (2018) dan Northouse (2015) juga berpendapat bahawa kepimpinan 

transformasional dilihat lebih relevan dengan keadaan sekarang yang semakin cepat 

berubah akibat peredaran zaman kerana kepimpinan transformasional boleh 

menyebabkan perubahan dan transformasi dalam diri individu, organisasi serta struktur 

sosial (Radhika, 2018). Oleh itu, pengetua perlu mempunyai kesedaran yang tinggi 

tentang keperluan perubahan dan cuba meningkatkan proses pendidikan dengan 

melaksanakan kepimpinan transformasional (Wala’a Bunaiyan & McWilliams, 2018).  

Bagi meningkatkan pencapaian murid dan prestasi sekolah, pengetua dan guru-

guru perlu sentiasa berusaha untuk menambah baik kualiti pengajaran dan 

pembelajaran. Sehubungan itu, Komuniti Pembelajaran Profesional dikenal pasti 

sebagai kerjasama profesional untuk meningkatkan tahap pembelajaran murid (Chong, 

Muhammad Faizal Abdul Ghani & Zuraidah Abdullah, 2018). Menurut Leonard dan 

Leonard (2001), kerjasama profesional melalui Komuniti Pembelajaran Profesional 

juga terbukti apabila guru dan pentadbir sekolah bermuafakat, berkongsi maklumat, 

menyumbang idea dan merancang atas tujuan ingin mencapai matlamat pendidikan dan 

organisasi. Malahan, salah satu strategi untuk meningkatkan prestasi sekolah adalah 

dengan  memupuk dan menggalakkan pembelajaran profesional yang mana guru-guru 

meningkatkan amalan terbaik dan mewujudkan komuniti pembelajaran (Ho, Lee & 

Teng, 2016). Kesannya amalan berkolaborasi akan menjadi rutin atau kebiasaan para 

guru dalam usaha menjadi guru berkesan dan seterusnya melahirkan murid yang 

berjaya. 

Sehubungan itu, pembangunan Komuniti Pembelajaran Profesional merupakan 

strategi yang paling efektif dan konsisten untuk reformasi sekolah di kebanyakan 

negara (Pyhalto & Pietarinena, 2011; Harris, 2010; Stoll et al., 2006)  dan 

https://api.scholarcy.com/oa_version?query=Ho%2C%20D.%20Lee%2C%20M.%20Teng%2C%20Y.%20Exploring%20the%20relationship%20between%20school-level%20teacher%20qualifications%20and%20teachers%E2%80%99%20perceptions%20of%20school-based%20professional%20learning%20community%20practices%202016
https://api.scholarcy.com/oa_version?query=Ho%2C%20D.%20Lee%2C%20M.%20Teng%2C%20Y.%20Exploring%20the%20relationship%20between%20school-level%20teacher%20qualifications%20and%20teachers%E2%80%99%20perceptions%20of%20school-based%20professional%20learning%20community%20practices%202016
https://api.scholarcy.com/oa_version?query=Pyhalto%2C%20K.%20Soini%2C%20T.%20Pietarinena%2C%20J.%20A%20systemic%20perspective%20on%20school%20reform%3A%20Principals%E2%80%99and%20chief%20education%20officers%E2%80%99%20perspectives%20on%20school%20development%202011
https://api.scholarcy.com/oa_version?query=Harris%2C%20A.%20Leading%20system%20transformation%202010


8 
 

penambahbaikan pendidikan (Luyten & Bazo, 2019). Komuniti Pembelajaran 

Profesional merujuk kepada usaha para pendidik yang komited dan bekerja secara 

kolaboratif serta berterusan untuk membuat inkuiri atau kajian tindakan bagi mencapai 

prestasi yang lebih baik untuk murid mereka (Dufour, Eaker & Many, 2006). Komuniti 

Pembelajaran Profesional telah mula diperkenalkan di Malaysia pada tahun 2011. Oleh 

itu, dalam membuat penstrukturan semula sekolah, penekanan harus diberikan terhadap 

Komuniti Pembelajaran Profesional untuk membentuk profesionalisme guru (Louis, 

Marks & Kruse, 1996). Lomos, Hofman dan Bosker, (2011), Zhang dan Sun, (2019) 

turut menegaskan bahawa pengamalan Komuniti Pembelajaran Profesional akan 

memberi impak terhadap reformasi sekolah, pembangunan guru dan pembelajaran 

murid.  

Sementara itu, dalam persekitaran global yang penuh persaingan pada hari ini, 

banyak organisasi yang wujud dan berkembang menghadapi pelbagai masalah serta 

cabaran untuk mencapai matlamat (Alsaeedi & Male, 2013). Bagi memastikan 

organisasi bertahan dan bersaing dengan jayanya dalam persekitaran dinamik, 

organisasi memerlukan sumber manusia yang proaktif selain mengekalkan tahap 

komitmen pada aras yang tinggi agar organisasi dapat bertahan lama (Sadia, 

2011). Dalam bidang pendidikan, guru merupakan sumber manusia yang paling 

penting untuk menjayakan misi dan visi pendidikan negara. Sehubungan itu, Komitmen 

Guru dianggap sebagai faktor yang paling utama dalam menjayakan pendidikan dan 

sekolah (Luxmi & Vibhuti, 2011).  

Mowday, Steers & Porter (1979) berpendapat guru yang berkomitmen tinggi 

mempunyai penilaian positif terhadap sekolah dan sanggup memberi sumbangan agar 

matlamat sekolah tercapai. Guru yang komited mempunyai aras komitmen yang tinggi, 

bekerja keras selain menunjukkan sikap bekerjasama yang tinggi terhadap pihak 

sekolah dan menunjukkan keinginan untuk mencapai matlamat dalam pengajaran dan 

pembelajaran serta memastikan peningkatan murid berlaku (Dee, Henkin, & Singleton, 

2006). Guru yang komited akan berasa dirinya sebahagian daripada organisasi sekolah 

dan bersedia serta rela hati memberi sokongan padu pada pentadbir; mereka juga 

mempunyai keinginan untuk kekal dalam organisasi berkenaan (Darling-Hammond, 

2003). Maka, Komitmen Guru terhadap organisasi dilihat penting bagi peningkatan 

keberkesanan organisasi. Komitmen Guru terhadap organisasi merupakan indikator 

kepada prestasi sekolah. 

Berdasarkan perbincangan di atas, Kepimpinan Transformasional Pengetua 

dilihat sebagai unsur penting untuk mentransformasikan sesebuah sekolah dengan 

mewujudkan budaya Komuniti Pembelajaran Profesional di sekolah bagi meningkatkan 

Komitmen Guru dan sekali gus meningkatkan pencapaian murid dan sekolah.  Kajian 

ini bertujuan untuk mengenal pasti hubungan tersebut khususnya berdasarkan latar 

belakang sekolah menengah kebangsaan di Malaysia.  

1.3 Pernyataan Masalah 

Dalam organisasi pendidikan seperti sekolah, Komitmen Guru memainkan peranan 

yang amat penting kerana melibatkan isu murid, sekolah dan profesion guru (Abdul 

Razak, Darmawan & Keeves, 2010). Guru yang mempunyai komitmen yang tinggi 

merupakan guru yang bertanggungjawab (Relly, 2015; Shafiq & Rana, 2016). Menurut 

Joris, Ben dan Sandra (2016), komitmen merupakan kunci utama kejayaan perubahan 

yang dilakukan di sekolah. Walaupun guru-guru di Malaysia menerima latihan 

perguruan yang sama, guru-guru juga tidak terkecuali daripada mempunyai masalah 

dalam organisasi sekolah (Intan Salina Che Sulaiman & Jamalullail Abdul Wahab, 

2017).  

Banyak kajian tempatan menunjukkan bahawa Komitmen Guru di Malaysia 

berada pada tahap yang rendah (Seravanan & Shahizan, 2020; Faridah & Khadijah, 

2018; Ling & Ibrahim, 2013) dan tahap sederhana sahaja (Kaushalya & Mohd Faiz, 

2020; Billy & Taat, 2020; Sheeila & Mohamed Yusoff Mohd Noor, 2018; Tan & Aida, 

2018; Zuraimiy Ali, Azizi Abu Bakar & Mohd Nor Jaafar, 2016; Jamalullail Abdul 

Wahab, Che Fuzlina Mohd Fuad, Hazita Ismail & Samsidah Majid, 2014). Pada masa 

yang sama, kajian yang dilakukan oleh Kementerian Pengajian Tinggi menunjukkan 

hanya 12 peratus daripada 125 pengajaran di 41 buah sekolah yang mencapai tahap 

standard tinggi iaitu melaksanakan lebih banyak amalan terbaik pedagogi, manakala 38 

peratus lagi berada pada tahap memuaskan (Pelan Pembangunan Pendidikan Malaysia, 

2012). Malahan dapatan Jemaah Nazir dan Jaminan Kualiti (JNJK) menunjukkan hanya 

13 peratus sekolah yang mencapai tahap baik atau cemerlang dalam pengajaran dan 

pembelajaran (PPPM 2013-2025). Semua ini merupakan tanda-tanda Komitmen Guru 

yang tidak menggalakkan.  

Komitmen yang rendah dalam kalangan guru banyak dikaitkan dengan 

permasalahan sikap, masalah disiplin dan kurangnya motivasi untuk menjalankan tugas 

(Zakaria, 2014). Di sekolah masih terdapat segelintir guru yang mempamerkan sikap 

tidak bertanggungjawab seperti hadir lewat ke sekolah dan mengelak daripada 

menerima tugas selain masih menggunakan kaedah pengajaran yang lama dan enggan 

berubah mengikut arus perubahan (Ghavifekr, Hoon, Ling & Ching, 2014). Guru 

seperti ini berada dalam zon selesa (Zuraidah Abdullah, 2017) sedangkan perubahan 

persekitaran menuntut perubahan dalam aspek kaedah pengajaran dan pembelajaran 

yang diguna pakai oleh guru-guru (Kang & Kim, 2016).  

Guru-guru yang tidak mahir dan tidak menguasai penggunaan peralatan 

teknologi terkini dalam pengajaran dan pembelajaran pula berasa rendah diri dan 

komitmen mereka terhadap pengajaran dan pembelajaran agak membimbangkan 

(Mohd.Yusaini, 2019). Guru bukan sahaja berperanan untuk mengajar pelajar 

berteraskan dasar-dasar yang ditetapkan oleh Kementerian Pendidikan Malaysia tetapi 

juga perlu membuat inovasi dalam pengajaran dan pembelajaran bagi meningkatkan 

lagi pencapaian dan kemenjadian pelajar (Aziah Ismail & Ahmad Zhamri Khairani, 

2019). Guru-guru juga perlu mereka bentuk pengajaran dan proses pembelajaran dalam 

pelbagai cara yang dapat menarik minat dan perhatian pelajar (Zhu, Wang, Cai & 

Engels, 2013). Oleh itu, sekiranya guru tidak mempunyai kemahiran pedagogi dan 

teknologi terkini memang akan menjejaskan komitmen mereka terhadap pengajaran di 

dalam kelas.  

Sebenarnya tugas hakiki dan kepelbagaian tanggungjawab di sekolah menuntut 

guru untuk memberi komitmen yang tinggi (Habib Mat Som & Syed Kamaruzaman 

Syed Ali, 2011). Era Revolusi Industri 4.0 mempengaruhi banyak perubahan dalam 

dunia pendidikan dan menyebabkan tugas guru semakin bertambah di samping harapan 

masyarakat terhadap guru dalam meningkatkan prestasi akademik murid juga semakin 

tinggi (Ainun Rahmah Iberahim, Zamri Mohamad & Wan Muna Ruzanna, 2017; Pelan 

Pembangunan Pendidikan Malaysia, 2012). Pelbagai program dan dasar dirangka serta 

dilaksanakan di Malaysia dalam usaha meningkatkan keberkesanan sekolah seperti 

Program Saringan Literasi dan Numerasi (LINUS), i-Think, Program Memartabatkan 

Bahasa Melayu dan Memperkukuhkan Bahasa Inggeris (MBMMBI), Kemahiran 

Berfikiran Aras Tinggi (KBAT), Program Interaktif Kemahiran Bahasa Melayu 

(PIKeBM) dan Pendidikan Sains, Teknologi, Kejuruteraan dan Matematik (STEM) 

(Nur Afny Juati et al., 2020).   

Di samping itu, dalam kajian-kajian lepas terhadap Komitmen Guru, model 

yang kerap digunakan bagi menguji dan mengukur Komitmen Guru di sekolah-sekolah 

di Malaysia adalah berdasarkan model komitmen organisasi Meyer dan Allen (1991, 

2004) seperti dalam kajian oleh Roslee Talip dan Tisebio Tiop (2020), Billy dan Taat 

(2020), Mohd Yusaini Yaakub dan Mohd Izham Mohd Hamzah (2020), Cammelia 

Othman (2019), Hu dan Ying (2019), Mohd Khairudin Abdullah, Maspiah Sekong dan 

Halimah Laji (2017), Muhammad Farukh, Chong dan Shaheen Mansori (2017), 

Zuraimy Ali, Azizi Abu Bakar dan Mohd Nor Jaafar (2016), Noorazian dan Khalip 

Musa (2016), Arumugam Raman, Lim dan Rozalina Khalid (2015), Ramlah Jantan dan 

Hazalizah Hamzah (2015), dan Suhaida Abdul Kadir (2013). Model Komitmen Guru 

yang dibangunkan berdasarkan konteks Malaysia seperti model Komitmen Guru oleh 

Thien, Nordin Abdul Razak dan Ramayah (2014) pula diuji di sekolah rendah 

kebangsaan dan sekolah rendah jenis kebangsaan serta berfokus di Pulau Pinang. Oleh 

itu, menjadi keperluan untuk menguji model Komitmen Guru di sekolah menengah 

kebangsaan di Malaysia agar selari dengan konteks kajian. 

Seterusnya, dunia pendidikan di era Revolusi Industri 4.0 ini amat memerlukan 

pemimpin sekolah yang boleh melakukan anjakan paradigma dan transformasi agar 

guru-guru dapat mengadaptasi kaedah baharu dalam pengajaran dan seterusnya dapat 

meningkatkan prestasi sekolah (Revathy & Mohd Izham Mohd Hamzah, 2020). Kualiti 

kepimpinan pengetua dan guru besar dapat dijadikan penanda aras utama terhadap 

komitmen guru-guru kerana mereka yang bijak dapat melahirkan guru-guru yang 

komited terhadap sekolah (Faridah Mat Noor & Khadijah Daud, 2018; Nurharani 

Selamat, Norshidah Nordin & Afni Adnan, 2013). Namun demikian, prestasi 

kompetensi pengetua dan guru besar menunjukkan prestasi yang kurang 

membanggakan dari segi markah yang berdasarkan Standard Kualiti Pendidikan 

Malaysia (SKPM) (Pelan Pembangunan Pendidikan Malaysia, 2012). Markah prestasi 

diri pengetua dan guru besar berdasarkan dashboard KPM pula menunjukkan puratanya 

kurang daripada 90% (Dina Amira Hasyim & Mohamed Yusoff Mohd. Nor, 2019). 

Kecemerlangan kepimpinan pengetua sebagai pemimpin dalam organisasi sekolah 

merupakan faktor utama yang boleh meningkatkan hasil pengajaran dan pembelajaran 

(Kementerian Pendidikan Malaysia, 2014; Harris et al., 2013; Mohamed Sani Ibrahim 

& Jamalullail Abdul Wahab, 2012). Kejayaan sebuah sekolah bukan sahaja dilihat 

melalui kejayaan akademik, malahan kemampuan pemimpin sekolah turut diambil kira 

dalam memastikan pembangunan profesional guru dan kemenjadian murid (Pelan 

Pembangunan Pendidikan Malaysia, 2012).  

Pelan Pembangunan Pendidikan Malaysia 2013-2025 melalui anjakan kelima 

turut memastikan kepimpinan berprestasi tinggi ditempatkan di setiap sekolah bagi 

meningkatkan kualiti pembelajaran (Pelan Pembangunan Pendidikan Malaysia, 2012). 

Persoalannya, adakah pengetua sebagai pemimpin sekolah di Malaysia telah cukup 

bersedia melakukan transformasi dalam bidang pendidikan? Selain itu, adakah gaya 

kepimpinan pengetua selari dengan perubahan dalam dunia pendidikan iaitu 

memainkan peranannya secara berkesan sebagai seorang pemimpin transformasional 

di sekolah?  Kajian Azlin Norhaini Mansor (2006) mendapati ramai pengetua yang 

masih mendokong model pengurusan klasik sebagai model terbaik untuk mengurus 

https://scholar.google.co.uk/scholar?q=Harris%2C%20A.%20Day%2C%20C.%20Hopkins%2C%20D.%20Hadfield%2C%20M.%20Effective%20leadership%20for%20school%20improvement%202013


14 
 

sekolah. Selain itu, kajian turut menunjukkan bahawa masih terdapat pemimpin sekolah 

yang mengamalkan komunikasi sehala, kurang interaksi dengan guru dan tidak 

melaksanakan autonomi guru (Faridah Mat Noor & Khadijah Daud, 2018; Arumugam 

et al., 2015; Pont, 2014). Keadaan ini menyebabkan mereka masih terbawa-bawa 

dengan gaya kepimpinan autokratik yang hanya mementingkan peraturan formal tetapi 

mengabaikan kehendak psikologi guru (Chan, 2004; Herbert 2006). Oleh itu, 

bagaimana pengetua dapat meningkatkan Komitmen Guru melalui gaya kepimpinan 

transformasional yang berkesan supaya dapat mempengaruhi guru untuk komited 

terhadap profesion keguruan merupakan satu persoalan yang kritikal.  

Di samping itu, di Malaysia kajian terhadap amalan kepimpinan 

transformasional banyak diuji dan diukur menggunakan soal selidik Multifactor 

Leadership Questionnaire (MLQ) yang diadaptasi serta diubah suai daripada versi asal 

oleh   Bass dan Avolio (1995). Pengkaji tempatan juga lebih memilih sampel kajian 

dalam kalangan guru sekolah rendah dalam mengukur kepimpinan transformasional 

(Tor & Bity Salwana Alias, 2021; Saravanan & Shahizan Hassan, 2020; Aziah Ismail 

& Ahmad Zamri Khairani, 2019; Jamal Yunus, Marinah Awang & Mahaliza Mansor, 

2019; Sheeila & Mohamed Yusoff Mohd Nor, 2018; Noraazian Osman, 2018; Philip 

Sia & Azlin Norhaini Mansor, 2017; Puspanathan & Mahaliza Mansor, 2016; Zuraimy 

Ali, Azizi Abu Bakar & Mohd Noor Jaafar, 2016). Oleh itu, pengujian dan pengukuran 

amalan kepimpinan transformasional dalam konteks sekolah menengah kebangsaan di 

Malaysia perlu dijalankan agar relevan dengan kajian yang dijalankan. 

Sementara itu, kajian yang dilaksanakan oleh Tai dan Omar Abdull Kareem 

(2019), Kareem, Kin, Musa dan Ghouri (2019), Zuraidah Abdullah (2017), Fullan 

(2001), McLaughlin dan Talbert (2006) dan Senge, McCabe, Lucas, Smith, Dulton dan 

Kleiner (2000) menunjukkan selain daripada kepimpinan pengetua, Komuniti 

Pembelajaran Profesional yang merupakan amalan penambahbaikan sekolah menerusi 

aktiviti pembelajaran dan penjanaan pengetahuan secara kolaboratif dalam kalangan 

guru dilihat dapat meningkatkan Komitmen Guru. Kajian turut menunjukkan Komuniti 

Pembelajaran Profesional merupakan strategi utama yang boleh diaplikasikan oleh 

pengetua untuk meningkatkan Komitmen Guru bagi meningkatkan prestasi sekolah 

(Hord, 2009; Zuraidah Abdullah & Rahimah Ahmad, 2009; Dufour et al., 2006; Charles 

& Ellen, 2001). Ini disebabkan Komuniti Pembelajaran Profesional dapat memberikan 

dorongan terhadap pembangunan profesional guru dan pembelajaran murid yang 

seterusnya menyumbang ke arah reformasi dan kemajuan sekolah (Harris & Jones, 

2010).  

Walau bagaimanapun, kajian terhadap Komuniti Pembelajaran Profesional   di 

Malaysia kebanyakannya menggunakan model yang diadaptasi dan diubahsuai 

daripada Hord (1997), Huffman dan Hipp (2003), Olivier, Hipp dan Huffman (2010) 

yang terdiri daripada lima dimensi iaitu, i) perkongsian nilai dan visi; ii) perkongsian 

kepimpinan menyokong; iii) keadaan persekitaran menyokong; iv) aplikasi 

pembelajaran kolektif dan v) amalan perkongsian (Zuraidah Abdullah & Rahimah 

Ahmad, 2009; Zuraidah Abdullah, 2010; Mohd Faiz Mohd Yaakob & Jamal Nordin 

Yunus, 2016; Roslizam Hassan, Jamilah Ahmad & Yusof Boon, 2018; Ezwafahmey 

Ahmad Kusaini, 2018; Norfarahin Mohd Zamri, Mohd Isa Hamzah & Shahlan Surat, 

2020). Model Komuniti Pembelajaran Profesional yang dibangunkan berdasarkan 

konteks tempatan seperti model Komuniti Pembelajaran Profesional oleh Tai, Omar 

dan Ghouri (2018) masih kurang digunakan dan diuji untuk mengukur Komuniti 

Pembelajaran Profesional dalam kalangan guru di sekolah menengah kebangsaan. 

Pengujian dan pengukuran menggunakan instrumen dan model yang berbeza 

berbanding kajian sebelumnya mungkin akan memberi dapatan baharu dalam 

penyelidikan terhadap Komuniti Pembelajaran Profesional di Malaysia khususnya di 

sekolah menengah kebangsaan. 

Seterusnya, menurut Heng et al. (2020), kajian yang melibatkan hubungan 

Kepimpinan Transformasional Pengetua dan Komuniti Pembelajaran Profesional 

hampir tiada dijalankan di Malaysia. Saad, Walsh, Mallaburn dan Brundett (2017) pula 

menunjukkan bahawa kajian-kajian yang mengaitkan Komuniti Pembelajaran 

Profesional dengan Komimen Guru telah banyak dijalankan di luar negara tetapi masih 

kurang dijalankan di Malaysia. Begitu juga setakat ini hampir tiada kajian tempatan 

yang menjadikan Komuniti Pembelajaran Profesional sebagai mediator di antara 

Kepimpinan Transformasional Pengetua dan Komitmen Guru.  

Namun, disebabkan terdapat kajian di luar negara telah menunjukkan 

Kepimpinan Transformasional Pengetua dan Komuniti Pembelajaran Profesional dapat 

meningkatkan Komitmen Guru (Hausman & Goldring, 2001; Vescio, Ross & Adam, 

2008). Maka, sama ada terdapat hubungan erat di antara Kepimpinan Transformasional 

Pengetua dan Komuniti Pembelajaran Profesional dalam konteks tempatan dan 

seterusnya membawa impak terhadap Komitmen Guru di sekolah merupakan satu 

kajian yang perlu dijalankan. Kajian ini bukan sahaja merupakan satu topik penting 

dalam pengurusan pendidikan malah dapat membawa maklumat penting kepada arena 

pendidikan di negara kita khususnya pada era Pendidikan 4.0 yang menuntut 

peningkatan kualiti pemimpin sekolah mahupun para guru. Pelaksanaan kajian yang 

meneliti hubungan antara tiga pemboleh ubah tersebut merupakan satu inisiatif yang 

bermakna dalam proses memacu hala tuju negara dalam bidang pendidikan dan 

mentransformasikan sistem pendidikan negara kita ke arah yang cemerlang.  

1.4 Tujuan Kajian 

Kajian ini bertujuan menguji model Kepimpinan Transformasional Pengetua, Komuniti 

Pembelajaran Profesional dan Komitmen Guru di sekolah menengah kebangsaan di 

Malaysia. Kajian ini juga dijalankan bagi mengenal pasti sama ada wujudnya hubungan 

di antara Kepimpinan Transformasional Pengetua dengan Komuniti Pembelajaran 

Profesional. Di samping itu, kajian ini bertujuan mengenal pasti sama ada terdapat 

hubungan di antara Komuniti Pembelajaran Profesional dengan Komitmen Guru. 

Malahan kajian ini bertujuan mengenal pasti sama ada Komuniti Pembelajaran 

Profesional merupakan mediator di antara Kepimpinan Transformasional Pengetua 

dengan Komitmen Guru di sekolah menengah kebangsaan di Malaysia. 

1.5 Objektif Kajian 

Berdasarkan tujuan kajian di atas, terdapat enam objektif kajian (OK) telah dibentuk 

seperti berikut: 

OK1. Menguji amalan Kepimpinan Transformasional Pengetua di sekolah 

menengah kebangsaan di Malaysia 

OK2.  Menguji model Komuniti Pembelajaran Profesional di sekolah menengah 

kebangsaan di Malaysia 

OK3.   Menguji model Komitmen Guru di sekolah menengah kebangsaan di Malaysia 

OK4. Mengenal pasti sama ada wujud hubungan di antara Kepimpinan 

Transformasional Pengetua dengan Komuniti Pembelajaran Profesional di 

sekolah menengah kebangsaan di Malaysia 

OK5.  Mengenal pasti sama ada wujud hubungan di antara Komuniti Pembelajaran 

Profesional dengan Komitmen Guru   di sekolah menengah kebangsaan di 

Malaysia 

OK6.  Mengenal pasti sama ada Komuniti Pembelajaran Profesional merupakan 

mediator di antara hubungan Kepimpinan Transformasional Pengetua dengan 

Komitmen Guru di sekolah menengah kebangsaan di Malaysia 

 
1.6 Soalan Kajian 

Berdasarkan objektif kajian tersebut, enam soalan kajian telah dibentuk seperti berikut: 

RQ1. Adakah model pengukuran Kepimpinan Transformasional Pengetua 

merupakan konstruk yang sah?  

RQ1.1: Bolehkah Kepimpinan Transformasional Pengetua dijelaskan melalui 

empat faktor: Karisma, Motivasi Inspirasi, Rangsangan Intelektual dan 

Pertimbangan individu? 

RQ1.2: Adakah setiap indikator mempunyai nonzero loading dalam faktor 

yang disasarkan? 

RQ1 3: Adakah setiap indikator mempunyai zero loading dalam faktor yang 

lain (faktor yang tidak disasarkan)? 

RQ1.4: Adakah error term tidak berkorelasi? 

RQ2. Adakah model pengukuran Komuniti Pembelajaran Profesional mempunyai   

ciri-ciri psikometrik yang baik? 

RQ2.1: Bolehkah Komuniti Pembelajaran Profesional diterangkan melalui 

lapan faktor: Norma dan visi, Komitmen dan Sokongan Pengetua 

Sekolah, Sokongan Berstruktur, Persefahaman dan Kepercayaan 

Rakan Sekerja, Pembelajaran kolaboratif, Dialog Reflektif, Inkuiri 

Kolektif dan Sokongan Luar. 

RQ2.2: Adakah setiap indikator mempunyai nonzero loading dalam faktor 

yang disasarkan? 

RQ2.3: Adakah setiap indikator mempunyai zero loading dalam faktor yang 

lain (faktor yang tidak disasarkan)? 

RQ2.4: Adakah error term tidak berkorelasi? 

RQ3. Adakah ciri-ciri psikometrik bagi mengukur Komitmen Guru sesuai? 

RQ3.1: Bolehkah Komitmen Guru diterangkan melalui tiga faktor: Komitmen 

Pada Murid, Komitmen Pada Sekolah dan Komitmen Pada Profesion? 

RQ3.2: Adakah setiap indikator mempunyai nonzero loading dalam faktor 

yang disasarkan? 

RQ3.3: Adakah setiap indikator mempunyai zero loading dalam faktor yang 

lain (faktor yang tidak disasarkan)? 

RQ3.4: Adakah error term tidak berkorelasi? 

RQ4. Adakah terdapat hubungan signifikan di antara Kepimpinan Transformasional 

Pengetua dengan Komuniti Pembelajaran Profesional di sekolah menengah 

kebangsaan di Malaysia? 

RQ5. Adakah terdapat hubungan signifikan di antara Komuniti Pembelajaran 

Profesional dengan Komitmen Guru di sekolah menengah kebangsaan di 

Malaysia? 

RQ6. Adakah Komuniti Pembelajaran Profesional merupakan mediator di antara 

hubungan Kepimpinan Transformasional Pengetua dengan Komitmen Guru di 

sekolah menengah kebangsaan di Malaysia? 



20 
 

1.7 Hipotesis Kajian  

Berdasarkan soalan kajian di atas sebanyak enam hipotesis telah dibina untuk kajian ini 

iaitu: 

RQ1. Adakah model pengukuran Kepimpinan Transformasional Pengetua merupakan 

konstruk yang sah? 

H1: Kepimpinan Transformasional Pengetua (KTP) dapat 

diterangkan melalui empat faktor: Karisma, Motivasi Inspirasi, 

Rangsangan Intelektual dan Pertimbangan Individu. 

H1a: Setiap indikator mempunyai nonzero loading terhadap 

faktor hipotesis yang disasarkan 

H1b: Setiap indikator mempunyai zero loading terhadap faktor 

hipotesis yang tidak disasarkan 

H1c: Error term tidak berkorelasi 

RQ2. Adakah model pengukuran Komuniti Pembelajaran Profesional mempunyai 

ciri-ciri psikometrik yang baik? 

H2: Komuniti Pembelajaran Profesional (KPP) dapat diterangkan 

melalui lapan faktor: Norma dan Visi Bersama (NV), Komitmen 

dan Sokongan Pengetua Sekolah (KS), Sokongan Berstruktur 

(SB), Persefahaman dan Kepercayaan Rakan Sekerja (PK), 

Pembelajaran Kolaboratif (PKO), Dialog Reflektif (DR), Inkuiri 

Kolektif (IK) Sokongan Luar (SL) 

H2a: Setiap indikator mempunyai nonzero loading terhadap 

faktor hipotesis yang disasarkan 

H2b: Setiap indikator mempunyai zero loading terhadap faktor 

hipotesis yang tidak disasarkan 

H2c: Error term tidak berkorelasi 

RQ3. Adakah sifat psikometrik bagi mengukur Komitmen Guru munasabah? 

H3: Komitmen Guru (KG) dapat diterangkan melalui tiga faktor: 

Komitmen Pada Sekolah (KSE), Komitmen Pada Murid (KMU) 

dan Komitmen Pada Profesion (KPRO) 

H3a: Setiap indikator mempunyai nonzero loading terhadap 

faktor hipotesis yang disasarkan 

H3b: Setiap indikator mempunyai zero loading terhadap faktor 

hipotesis yang tidak disasarkan 

H3c: Error term tidak berkorelasi 

RQ4. Adakah terdapat hubungan signifikan di antara Kepimpinan Transformasional 

Pengetua dengan Komuniti Pembelajaran Profesional di sekolah menengah 

kebangsaan di Malaysia? 

H4: Kepimpinan Transformasional Pengetua mempunyai hubungan 

yang signifikan dengan Komuniti Pembelajaran Profesional di 

sekolah menengah kebangsaan di Malaysia 

RQ5. Adakah terdapat hubungan signifikan di antara Komuniti Pembelajaran 

Profesional dengan Komitmen Guru di sekolah menengah kebangsaan di 

Malaysia? 

H5: Komuniti Pembelajaran Profesional mempunyai hubungan yang 

signifikan dengan Komitmen Guru di sekolah menengah 

kebangsaan di Malaysia 

RQ6. Adakah Komuniti Pembelajaran Profesional merupakan mediator di antara 

hubungan Kepimpinan Transformasional Pengetua dengan Komitmen Guru di 

sekolah menengah kebangsaan di Malaysia? 

H6: Komuniti Pembelajaran Profesional merupakan mediator di 

antara hubungan Kepimpinan Transformasional Pengetua 

dengan Komitmen Guru di sekolah menengah kebangsaan di 

Malaysia. 

1.8 Kerangka Konseptual Kajian 

Kerangka konseptual kajian merangkumi pengenalpastian pemboleh ubah 

penyelidikan, teori yang diterapkan dan metodologi yang digunakan (Ravitch & 

Riggan, 2017). Kerangka konseptual kajian memastikan hala tuju kajian berada pada 

landasan yang betul (Siva, 2014) di samping menerangkan secara ringkas bentuk kajian, 

format kajian dan peringkat atau fasa dalam kajian (Kamarul Azmi Jasmi (2012). 

Menurut Wilkinson (1996), kerangka konseptual ini menjadi panduan kepada kajian 

yang akan dilaksanakan. 

Rajah 1.1 menunjukkan kerangka konseptual bagi kajian ini. Kajian ini 

merangkumi tiga pemboleh ubah iaitu Kepimpinan Transformasional Pengetua, 

Komitmen Guru dan Komuniti Pembelajaran Profesional. Kepimpinan 

Transformasional Pengetua dan Komuniti Pembelajaran Profesional dijadikan sebagai 

pemboleh ubah bebas dalam kajian ini, manakala Komitmen Guru dijadikan sebagai 

pemboleh ubah bersandar. Komuniti Pembelajaran Profesional juga dikaji sama ada 

berperanan sebagai mediator dalam kajian ini. 

Kepimpinan Tranformasional Pengetua terdiri daripada empat dimensi iaitu 

Karisma, Motivasi Inspirasi, Rangsangan Intelektual dan Pertimbangan Individu yang 

diubahsuai daripada model Kepimpinan Transformasional Pengetua oleh Roslan (2006) 

dan Al Amin (2012).  Komuniti Pembelajaran Profesional terdiri daripada dua dimensi 

iaitu Faktor Organisasi dan Faktor Bukan Organisasi yang diubah suai daripada model 

Komuniti Pembelajaran Profesional oleh Tai et al. (2018).  Dimensi Faktor Organisasi 

mempunyai empat subdimensi iaitu Norma dan Visi Bersama, Komitmen dan 

Sokongan Pengetua, Sokongan Berstruktur dan Persefahaman dan Kepercayaan Rakan 

Sekerja. Manakala dimensi Faktor Bukan Organisasi juga mempunyai empat 

subdimensi iaitu Pembelajaran Kolaboratif, Dialog Reflektif, Inkuiri Reflektif dan 

Sokongan Luar (Tai et al., 2018). Pemboleh ubah Komitmen Guru pula terdiri daripada 

tiga dimensi iaitu Komitmen Pada Sekolah, Komitmen Pada Murid dan Komitmen Pada 

Profesion yang diubah suai daripada model Komitmen Guru oleh Teh (2019) dan model 

Komitmen Guru oleh Thien, Nordin Abdul Razak dan Ramayah (2014) telah 

disesuaikan untuk kajian ini. Maka kerangka konseptual kajian dapat dijelaskan seperti 

dalam Rajah 1.1. 

Rajah 1.1. Kerangka Konseptual Kajian 

Kepimpinan 
Transformasional
Pengetua 

Komuniti 
Pembelajaran 
Profesional 

Komitmen 
Guru 

Karisma 

Inspirasi 

Intelektual 

Pertimbangan 

Murid Profesion Sekolah 

Komitmen 

Kolaboratif 

Persefahaman 

Sokongan 

Reflektif 

Kolektif 

Norma 

Luar 

Nota. Karisma=Karisma; Inspirasi=Motivasi Inspirasi; Intelektual=Rangsangan Intelektual; Pertimbangan=Pertimbangan Individu; 
Norma=Norma dan Visi Bersama; Komitmen= Komitmen dan Sokongan Pengetua Sekolah;Sokongan=Sokongan Berstruktur; Persefahaman = 
Persefahaman dan Kepercayaan Rakan Sekerja; Kolaboratif=Pembelajaran Kolaboratif; Reflektif=Dialog Reflektif=Kolektif=Inkuiri Kolektif; 
Luar=Sokongan Luar;  Sekolah=Komitmen Pada Sekolah;    Murid=Komitmen Pada Murid; Profesion=Komitmen Pada Profesion.

1.9 Kerangka Teoritikal 

Menurut Fieda Noorlaila Isti’adah (2020), teori merupakan sekumpulan prinsip yang 

disusun secara sistematik bagi menjelaskan hubungan-hubungan antara fenomena yang 

ada dan setiap teori akan mengembangkan konsep-konsep yang digunakan sebagai 

simbol fenomena tertentu. Mengikut Fieda Noorlaila Isti’adah (2020) lagi, teori adalah 

sebuah sistem konsep abstrak yang menunjukkan adanya hubungan di antara konsep-

konsep tersebut yang membantu kita memahami sebuah fenomena. Malahan mengikut 

Cooper dan William (1996), teori merupakan suatu kumpulan konsep, definisi proposisi 

dan pemboleh ubah yang berkaitan antara satu sama lain dan telah digeneralisasikan 

sehingga dapat menjelaskan dan meramalkan suatu fenomena tertentu. Secara 

ringkasnya, teori bersifat sangat penting dalam kehidupan para akademik kerana teori-

teori yang ada dapat memberikan idea untuk menjalankan penyelidikan. Selanjutnya, 

memberikan panduan untuk pelaksanaan kajian yang dapat mengisi jurang pengetahuan 

dan memungkinkan kita untuk memindahkan dan menyampaikan pengetahuan. 

Secara keseluruhan, terdapat lima teori yang memberi panduan kepada kajian 

ini. Bagi menjelaskan Kepimpinan Transformasional Pengetua, teori Kepimpinan 

Transformasional Bass (1985) dan teori Kepimpinan Burns (1978) telah dijadikan 

panduan utama (Jadual 1.1).  Menurut Bass (1985), kepimpinan transformasional 

merupakan suatu proses yang membenarkan wawasan pemimpin dikembangkan di 

seluruh organisasi dan membawa perubahan besar dalam sikap subordinat agar 

matlamat organisasi dan dapat dicapai. Melalui kepimpinan transformasional, 

pemimpin dapat meningkatkan motivasi, moral dan potensi subordinat kepada tahap 

yang lebih tinggi serta mempengaruhi subordinatnya bagi membolehkan dirinya 

sebagai suri teladan yang dipercayai, dikagumi dan dihormati. 

Burns (1978) pula telah mendefinisikan kepimpinan transformasional sebagai 

tingkah laku pemimpin yang mempengaruhi para subordinat melalui karismanya, 

hubungan erat dengan subordinat, usaha memuaskan dan memanfaatkan kehendak dan 

keperluan tertinggi subordinat, motivasi dan dorongan yang diberikan kepada 

subordinat di samping mengembangkan potensi dalam diri subordinat serta menanam 

kepercayaan bahawa kepentingan organisasi mendahului kepentingan peribadi. 

Mengikut Burns (1978) lagi, kepimpinan transformasional merupakan proses yang 

dinamik dan berterusan yang dapat membawa perubahan kepada organisasi melalui 

komitmen yang tinggi daripada ahli organisasi.  

Bagi mengkaji amalan Kepimpinan Transformasional Pengetua di sekolah 

menengah kebangsaan di Malaysia, pengkaji telah mendalami model Kepimpinan 

Transformasional Pengetua yang dihasilkan oleh Roslan (2006) melalui tesis 

kedoktoran yang bertajuk “Kesan Kepimpinan Transformasional Pengetua Terhadap 

Keupayaan Guru Kepimpinan, Guru di Dua Buah Sekolah di Pulau Pinang”. Menurut 

Roslan (2006), Kepimpinan Transformasional Pengetua merujuk pada tingkah laku 

kepemimpinan pengetua yang mendorong dan memotivasikan subordinat ke arah 

perubahan serta pencapaian visi dan misi organisasi. Pengetua seperti ini menjadi 

sumber inspirasi kepada guru-guru, merangsang intelek guru-guru dengan 

mempengaruhi mereka untuk melihat masalah lama daripada perspektif baharu. 

Tumpuan diberikan kepada penyelesaian masalah dan penaakulan di samping 

bertimbang rasa serta mengambil berat terhadap guru-guru. Model Kepimpinan 

Transformasional Pengetua oleh Roslan (2006) memberi penekanan terhadap dimensi 

karisma, motivasi inspirasi, rangsangan intelektual dan pertimbangan individu. Model 

ini digunakan untuk melihat dan memahami peranan pengetua sebagai pemimpin 

transformasional dalam usaha meningkatkan Komitmen Guru melalui Komuniti 

Pembelajaran Profesional demi meningkatkan pencapaian murid dan sekolah. Teori dan 

model yang digunakan untuk mendasari kajian berkaitan pemboleh ubah Kepimpinan 

Transformasional Pengetua adalah seperti dalam Jadual 1.1.  

Jadual 1.1  
 
Teori dan Model yang Menjadi Asas Kerangka Konseptual 

Pemboleh ubah Teori Model 
Kepimpinan 
Transformasional 
Pengetua 

Teori Kepimpinan 
Transformasional Burns 

(1978) 
Teori Kepimpinan 

Transformasional Bass 
(1985) 

 

Model Kepimpinan 
Transformasional 

Pengetua Roslan (2006) 
Model Kepimpinan 
Transformasional Al 

Amin (2012) 
Model Kepimpinan 

Slocum dan Hellriegel 
(2007). 

 
Komuniti Pembelajaran 
Profesional 

Teori Organisasi 
Pembelajaran Senge 

(1990) 
 

Model Komuniti 
Pembelajaran Profesional 

Hord (1997) 
Model Komuniti 

Pembelajaran Profesional 
Tai, Omar dan Ghouri 

(2018) 
 

Komitmen Guru Teori Side-Bet Becker 
(1960) 

 
Teori Komitmen Pekerja 

Morrow (1983, 1993) 
 

Model Komitmen Guru 
Thien,  Nordin dan 
Ramayah (2014) 

Model Komitmen Guru 
Teh (2019) 

Seterusnya dalam konteks kajian ini, pemboleh ubah Komuniti Pembelajaran 

Profesional dikaji dengan bersandarkan teori Organisasi Pembelajaran oleh Senge 

(1990). Senge (1990) menjelaskan bahawa organisasi pembelajaran merupakan tempat 

orang mengembangkan ilmu, mencipta pengetahuan baharu, tempat berfikir secara 

luas, tempat aspirasi kolektif dikembangkan dan tempat untuk orang belajar secara 

kolaboratif tanpa henti.  

 Mengikut Senge (1990), teori Organisasi Pembelajaran mempunyai lima 

disiplin penting. Disiplin yang pertama iaitu sistem pemikiran merujuk pada cara kita 

melihat sesuatu perkara dan cara kita berbahasa semasa berinteraksi serta memahami 

hubungan yang menentukan tingkah laku dari sesuatu sistem. Disiplin ini membantu 

kita untuk melihat bagaimana membuat perubahan sistem secara efektif dan mengambil 

tindakan yang wajar dalam proses interaksi antara komponen dalam sistem dengan 

persekitarannya. Disiplin yang kedua ialah penguasaan diri iaitu belajar untuk 

mempertingkatkan keupayaan diri untuk mencapai hasil kerja yang paling diingini, dan 

mencipta persekitaran organisasi yang dapat memastikan seluruh ahli organisasi 

mengembangkan potensi diri mereka untuk mencapai sasaran. Dimensi ketiga ialah 

model minda yang melibatkan proses pemimpin organisasi berperanan untuk 

memberikan gambaran yang jelas berkenaan pelaksanaan matlamat organisasi dan 

membantu subordinat membentuk model minda yang selari dengan matlamat 

organisasi. Dimensi keempat ialah pembelajaran berpasukan iaitu mentransformasikan 

perbincangan dan kemahiran berfikir sehingga ahli organisasi dapat meningkatkan 

kemampuan secara optimum berbanding ketika bekerja secara bersendirian. Dimensi 

kelima ialah perkongsian visi iaitu meningkatkan komitmen ahli organisasi dengan 

bersama-sama menggambarkan masa depan yang akan diciptakan dan  prinsip serta 

amalan untuk mencapai visi tersebut (Senge, 1990). 

Bagi pemboleh ubah Komuniti Pembelajaran Profesional, model yang menjadi 

rujukan ialah model Komuniti Pembelajaran Profesional oleh Tai  et al. (2018). Model 

Komuniti Pembelajaran Profesional dibangunkan oleh Tai et al. (2018) melalui kajian 

yang bertajuk “Developing a Preliminary Model on Profesional Learning Community 

in Malaysian Secondary School”. Menurut Tai et al. (2018), Komuniti Pembelajaran 

Profesional merujuk pada amalan kolaboratif yang dilakukan oleh komuniti sekolah ke 

arah mewujudkan persekitaran pembelajaran yang kondusif, peningkatan kompetensi 

guru dan pencapaian murid. Model Komuniti Pembelajaran Profesional Tai et al. (2018) 

berfokus pada lapan dimensi utama iaitu Norma dan Visi Bersama, Komitmen dan 

Sokongan Pengetua Sekolah, Sokongan Berstruktur, Persefahaman dan Kepercayaan 

Rakan Sekerja, Pembelajaran  Kolaboratif, Dialog Reflektif, Inkuiri Kolektif dan 

Sokongan Luar. 

Lapan dimensi tersebut diyakini dapat meningkatkan pembelajaran dan kualiti 

pengajaran dalam kalangan guru serta keberkesanan sekolah secara keseluruhannya 

(Tai et al., 2018). Ringkasnya, model Komuniti Pembelajaran Profesional Tai et al. 

(2018) membantu meningkatkan kefahaman terhadap kajian ini khususnya tentang 

aspek yang perlu diberi perhatian untuk membangunkan dan memperkasakan Komuniti 

Pembelajaran Profesional di sekolah. Teori dan model yang digunakan untuk mendasari 

kajian berkaitan Komuniti Pembelajaran Profesional adalah seperti dalam Jadual 1.1. 

Pemboleh ubah Komitmen Guru pula didasari oleh teori Komitmen Becker atau 

teori Side Bet (1960) dan teori Komitmen Pekerja Morrow (1983, 1993). Teori 

Komitmen Becker (1960) membincang tentang komitmen seseorang khususnya 

penyebab kepada pengekalan atau berhentinya seseorang individu dalam sesebuah 

organisasi. Menurut Becker (1960), penglibatan individu dalam aktiviti semasa 

menghasilkan fenomena yang dikenali sebagai pertaruhan sampingan yang 

mempengaruhi komitmennya. Side-Bet yang dimaksudkan melibatkan masa, usaha, 

tenaga, kenaikan pangkat atau ganjaran lain yang telah diperoleh seseorang individu 

sepanjang masa seseorang individu melaksanakan tugasnya dalam pekerjaan dan 

individu berkemungkinan akan hilang manfaat ini sekiranya mereka meninggalkan 

kedudukan tersebut (Becker, 1960). 

Ringkasnya, manfaat atau nilai yang tinggi sesebuah organisasi dapat diberikan 

kepada inidividu akan mengukuhkan komitmen manakala manfaat atau nilai yang 

rendah sesebuah organisasi diberikan kepada inidividu akan mengurangkan komitmen 

seseorang terhadap organisasi tersebut dan akibatnya kemungkinan seseorang individu 

akan berhenti dan bertukar kerjaya. Teori pertaruhan sampingan Becker (1960) 

merupakan satu teori asas yang dapat membantu pemahaman tentang sebab dan akibat 

seseorang individu memberikan komitmen yang tinggi dalam sesebuah organisasi. 

Teori Komitmen Pekerja Morrow (1983, 1993) juga mendasari kajian ini. Teori 

Komitmen Pekerja Morrow (1983, 1993) memfokuskan bentuk komitmen kerja kepada 

empat kategori iaitu nilai, karier, tugas dan organisasi. Komitmen kerja nilai ialah sifat 

intrinsik terhadap sesuatu tugas. Komitmen karier pula merujuk pada fokus tentang 

kepentingan kerjaya seseorang individu. Komitmen pada tugas ialah orientasi, 

tanggungan dan anggapan tugas sebagai kepentingan kehidupan. Manakala komitmen 

pada organisasi merujuk pada kesetiaan dan kepercayaan subordinat pada pemimpin. 

Teori Komitmen Pekerja oleh Morrow (1983, 1993) membantu meningkatkan 

pemahaman tentang sebab dan akibat wujudnya komitmen yang berbeza antara 

individu di dalam organisasi yang sama. 

Bagi pemboleh ubah Komitmen Guru, model yang dijadikan tumpuan ialah 

Model Komitmen Guru oleh Teh (2019). Model Komitmen Guru oleh Teh (2019) 

adalah berdasarkan tesis kajian yang bertajuk “Modelling The Relationship Among 

Servant Leadership Organizational Citizenship Behaviour And Teacher Commitment”. 

Menurut Teh (2019), Komitmen Guru merupakan kepercayaan dan penerimaan guru 

terhadap matlamat dan nilai-nilai sekolah. Model Komitmen Guru oleh Teh (2019) 

digunakan bagi mengukur Komitmen Guru melalui aspek Komitmen Guru Pada Murid, 

Komitmen Guru Pada Sekolah dan Komitmen Guru Pada Profesion. Aspek tersebut 

menentukan tahap Komitmen Guru dalam menjalankan tugas untuk mencapai 

keberhasilan yang diharapkan dalam pencapaian profesionalisme guru dan murid. Teori 

dan model yang digunakan untuk mendasari kajian berkaitan pemboleh ubah 

Komitmen Guru adalah seperti dalam Jadual 1.1. 

Seterusnya, bagi menjelaskan hubungan ketiga-tiga pemboleh ubah iaitu 

Kepimpinan Transformasional Pengetua, Komuniti Pembelajaran Profesional dan 

Komitmen Guru, teori Pembelajaran Sosial oleh Bandura (1977) telah dijadikan 

sebagai panduan.  Teori Pembelajaran Sosial oleh Bandura (1977) memberi penekanan 

tentang bagaimana persekitaran mempengaruhi tingkah laku. Pengaruh persekitaran 

berlaku melalui proses peneguhan, pemerhatian, cara kita memandang dan cara kita 

berfikir terhadap sesuatu maklumat. Begitu juga sebaliknya iaitu bagaimana tingkah 

laku kita mempengaruhi persekitaran menghasilkan peneguhan dan memberi peluang 

untuk diperhatikan oleh orang lain. Berdasarkan teori ini pembelajaran sosial dianggap 

beroperasi dengan cara yang sama sepanjang hidup kerana pembelajaran pemerhatian 

boleh berlaku tanpa mengira usia dan tanpa had umur (Bandura, 1977). Mengikut teori 

ini, setiap orang belajar melalui pemerhatian, peniruan dan pemodelan. Berdasarkan 

prinsip umum ini, pembelajaran boleh berlaku tanpa perubahan tingkah laku. Ini 

bermakna seseorang dapat belajar secara berkesan khususnya melalui pemerhatian dan 

pembelajaran tidak semestinya ditunjukkan dalam prestasi mereka (Bandura, 1965).  

Secara rumusan, berdasarkan teori Pembelajaran Sosial Bandura, hubungan 

ketiga-tiga pemboleh ubah dapat dilihat. Dalam konteks kajian ini, guru membuat 

pemerhatian, peniruan dan pemodelan terhadap amalan Kepimpinan Transformasional 

Pengetua yang membawa kepada pembudayaan Komuniti Pembelajaran Profesional di 

sekolah dan seterusnya mempengaruhi Komitmen Guru. Berdasarkan teori Organisasi 

Pembelajaran (Senge, 1990) pula, kajian ini menguji bagaimana Komuniti 

Pembelajaran Profesional dapat memainkan peranan sebagai mediator dalam 

memfasilitasi hubungan antara Kepimpinan Transformasional Pengetua yang 

berasaskan teori Kepimpinan Transformasional (Burns, 1978; Bass, 1985; Bass & 

Avolio, 1994) dan Komitmen Guru di sekolah dengan merujuk kepada teori Komitmen 

atau teori Side Bet (Becker, 1960) dan teori Komitmen Pekerja (Morrow, 1983 & 1993). 

Teori-teori tersebut menjadi panduan dalam penetapan dan pelaksanaan hala tuju kajian 

ini ke arah pencapaian objektif kajian yang telah ditetapkan.  Penjelasan secara 

terperinci kelima-lima teori tersebut terdapat dalam bahagian 2.4.1 (Teori Kepimpinan 

Transformasional Bass, 1985); 2.4.2 (Teori Kepimpinan Burns, 1978); 2.7.1 (Teori 

Organisasi Pembelajaran Senge, 1990); 2.10.1 (Teori Komitmen Side-Bet atau Teori 

Taruhan Sampingan Becker, 1960) dan 2.10.2 (Teori Komitmen Pekerja, 1983 & 1993) 

dalam bab 2.  

1.10 Definisi Operasional 

Sekolah Menengah Kebangsaan merupakan salah satu jenis sekolah menengah 

yang popular di Malaysia. Sekolah Menengah Kebangsaan dihadiri oleh murid dari 

tingkatan satu hingga tingkatan lima atau enam. Sesetengah sekolah menengah 

kebangsaan menyediakan asrama khusus untuk murid yang tinggal jauh dari sekolah. 

Berdasarkan data Kementerian Pendidikan Malaysia sehingga bulan Mei 2019, terdapat 

1985 buah sekolah menengah kebangsaan di seluruh Malaysia yang menempatkan 

sejumlah 1,825,591 orang murid dan 154,021 orang guru (Kementerian Pendidikan 

Malaysia, 2019). 

Kepimpinan Transformasional merupakan suatu proses yang membenarkan 

wawasan pemimpin dikembangkan di seluruh organisasi dan membawa perubahan 

besar dalam sikap subordinat agar matlamat organisasi dan dapat dicapai. Melalui 

kepimpinan transformasional, pemimpin dapat meningkatkan motivasi, moral dan 

potensi subordinat kepada tahap yang lebih tinggi serta mempengaruhi subordinatnya 

bagi membolehkan dirinya sebagai suri teladan yang dipercayai, dikagumi dan 

dihormati. Kepimpinan transformasional dapat direalisasikan melalui empat dimensi 

penting iaitu Karisma, Motivasi Inspirasi, Rangsangan Intelektual dan Pertimbangan 

Individu. 

Karisma merujuk pada kemampuan pemimpin untuk membangkitkan 

kebanggaan, kepercayaan dan rasa hormat subordinat terhadapnya serta mampu 

menyampaikan dengan berkesan pengertian misi dan visi organisasi. Pemimpin yang 

bersifat karismatik ialah pemimpin yang sanggup berkorban demi kepentingan 

organisasi dan bersifat optimis terhadap visi dan misi yang ingin dicapai selain 

mempunyai ciri-ciri unggul sebagai seorang pemimpin. 

Motivasi Inspirasi menggambarkan sejauh mana pemimpin menyampaikan visi 

yang menarik untuk menaikkan semangat subordinat selain menunjukkan komitmen 

yang tinggi terhadap matlamat yang dikongsi bersama. 

Rangsangan Intelektual merupakan tingkah laku pemimpin yang mendorong 

melakukan inovasi dan kreatif dalam menyelesaikan masalah-masalah yang dihadapi. 

Selain itu, sentiasa mengutarakan idea-idea baharu untuk merangsang staf agar 

memikirkan cara-cara menyelesaikan masalah dalam pekerjaan. Seterusnya berupaya 

mempengaruhi subordinat untuk melihat masalah dalam organisasi dari perspektif yang 

baharu dan bukan hanya menyalahkan orang lain dalam menyelesaikan sesuatu 

masalah.  

Pertimbangan Individu merujuk pada perilaku pemimpin yang prihatin pada 

perkembangan kemampuan subordinat selain melayan subordinat sebagai individu. 

Seterusnya, berusaha untuk memahami keinginan subordinat dan berfungsi sebagai 

penasihat. Kepekaan dan keprihatinan pemimpin transformasi terhadap potensi dan 

keperluan guru akan mewujudkan hubungan kerja yang positif.  

Komuniti Pembelajaran Profesional merupakan budaya pembelajaran yang 

memerlukan warga sekolah belajar secara kolaboratif demi menjana pengetahuan dan 

berkongsi maklumat bagi meningkatkan kecemerlangan murid. Komuniti Pembelajaran 

Profesional dapat dijelaskan melalui dua faktor iaitu Faktor Organisasi dan Faktor 

Bukan Organisasi.   

Faktor Organisasi merujuk kepada kemampuan pengetua meningkatkan usaha 

pelaksanaan Komuniti Pembelajaran Profesional di sekolah melalui dimensi Norma 

dan Visi Bersama, Komitmen dan Sokongan Pengetua Sekolah, Sokongan Berstruktur 

serta Persefahaman dan Kepercayaan Rakan Sekerja. 

Faktor Bukan Organisasi merujuk kepada kemampuan pengetua meningkatkan 

usaha pelaksanaan Komuniti Pembelajaran Profesional di sekolah melalui dimensi 

Pembelajaran Kolaboratif, Dialog Reflektif, Inkuiri Kolektif dan Sokongan Luar. 

Norma dan Visi bersama merujuk pada sejauh mana warga sekolah berkongsi 

visi berkaitan pembelajaran, pedagogi, peningkatan dan keberkesanan sekolah serta 

sokongan terhadap norma tingkah laku bagi mencapai visi pembelajaran yang 

dikehendaki. 

Komitmen dan Sokongan Pengetua Sekolah merujuk pada tahap sokongan dan 

komitmen pengetua terhadap pembangunan dan penambahbaikan Komuniti 

Pembelajaran Profesional di sekolah selain mengambil tindakan optimum untuk 

menghadapi sebarang cabaran yang wujud. 

Sokongan Berstruktur merujuk pada sejauh mana sistem pengurusan, prosedur 

dan polisi menyokong pembangunan dan penambahbaikan Komuniti Pembelajaran 

Profesional dari segi pengurusan masa, ruang, kemudahan, sumber serta peruntukan 

dana. 

Persefahaman dan Kepercayaan Rakan Sekerja merujuk pada sejauh mana 

warga sekolah membina persefahaman, saling menghormati, percaya, sedar dan 

prihatin terhadap usaha untuk memudahkan penyelesaian masalah, mengambil 

keputusan dan menggalakkan perubahan dalam proses mencapai matlamat 

pembelajaran di sekolah.  

Pembelajaran Kolaboratif merujuk pada sejauh mana guru mempraktikkan 

Pembelajaran Kolaboratif yang sentiasa berkongsi maklumat, sumber dan perancangan, 

penyelesaian masalah, pengukuhan amalan pengajaran dan menambah baik 

pembelajaran pelajar. 

Dialog Reflektif bermaksud menjalankan dialog jurnal atau menyertai 

perbualan refleksi secara berkumpulan atau berpasangan dalam suasana yang saling 

menyokong bagi membantu guru mendapatkan pandangan baharu tentang amalan 

pembelajaran dan pengajaran. 

Inkuiri Kolektif merujuk pada sejauh mana pihak sekolah menggalakkan staf 

untuk membentuk perkongsian maklumat bagi menguji secara sistematik dan kolektif 

tentang amalan dan kesan pembelajaran dan pengajaran. 

Sokongan Luar bermaksud usaha kolaborasi dengan pihak yang berkepentingan 

seperti keluarga, masyarakat, Pejabat Pendidikan Daerah dan Jabatan Pendidikan 

Negeri dalam usaha untuk mencapai visi dan misi pembelajaran sekolah. 

Komitmen Guru dapat dikaitkan dengan kepercayaan dan penerimaan guru 

terhadap matlamat dan nilai-nilai sekolah. Komitmen Guru dalam kajian ini merupakan 

konstruk multidimensi yang dibahagikan kepada tiga dimensi iaitu Komitmen Pada 

Murid, Komitmen Pada Sekolah dan Komitmen Pada Profesion. 

Komitmen Pada Sekolah dapat ditakrifkan sebagai kepercayaan dan penerimaan 

terhadap matlamat dan nilai-nilai sekolah, usaha guru untuk merealisasikan matlamat 

dan nilai sekolah serta iltizam guru untuk terus kekal di sekolah tersebut. 

Komitmen Pada Murid merujuk pada penglibatan atau tanggungjawab guru 

dalam pembelajaran pelajar. Guru yang komited terhadap pelajarnya akan bersikap 

positif  dengan pelajar mereka, bekerja lebih kuat untuk menjalankan aktiviti bilik 

darjah yang bermakna, dan memperkenalkan pelbagai kaedah belajar. 

Komitmen Pada Profesion merujuk pada kekuatan motivasi dan penglibatan 

guru untuk bekerja dan untuk meningkatkan kemahiran, pengetahuan, dan pengajaran 

profesional kebolehan. 

1.11 Batasan Kajian 

Kajian ini dilakukan menggunakan kaedah kuantitatif iaitu borang soal selidik 

dijadikan sebagai cara untuk mengumpul data. Data yang lebih lengkap dan 

komprehensif dapat dikumpul sekiranya kaedah kuantitatif digabungkan dengan 

kaedah kualitatif. Ini bermaksud, selain daripada borang soal selidik, temu bual juga 

boleh digunakan untuk mengumpul maklumat secara lisan. 

Selain itu, walaupun kajian ini melibatkan seluruh Malaysia tetapi data hanya 

dikumpul daripada sekolah menengah kebangsaan sahaja. Maka, data kajian tidak boleh 

digeneralisasikan untuk jenis sekolah lain di Malaysia. Kajian ini boleh diperluas ke 

sekolah menengah jenis lain seperti Sekolah Berasrama Penuh, Sekolah Menengah 

Agama, Kolej Teknik dan Vokasional dan Maktab Rendah Sains Mara atau sekolah 

menengah swasta untuk mendapat data dan membuat analisis tentang hubungan tiga 

pemboleh ubah berkenaan secara menyeluruh.  

Malahan, responden kajian ini hanya melibatkan guru sahaja. Bagi memahami 

hubungan kompleks di antara ketiga-tiga pemboleh ubah itu, kajian boleh diperluas 

dengan melibatkan pengumpulan data daripada barisan pentadbir sekolah seperti 

pengetua dan penolong kanan. Cara ini membolehkan penyelidik mendapat gambaran 

daripada pelbagai perspektif dan ini dapat mengelakkan bias berlaku yang mungkin 

menjejaskan interpretasi data secara tepat (Chua, 2014). 

1.11.1 Kawasan Kajian 

Batasan kawasan kajian penyelidik meliputi seluruh Malaysia iaitu 13 buah negeri dan 

tiga Wilayah Persekutuan. Hal ini disebabkan kebanyakan pengkaji menghadkan skop 

kajian kepada kawasan tertentu sahaja seperti melibatkan empat zon di Semenanjung 

Malaysia (Utara, Selatan, Timur dan Barat). Bagi pengkaji dari Malaysia Timur pula, 

banyak berfokus pada kajian di kawasan setempat sahaja seperti di Sarawak atau Sabah 

sahaja dan daerah-daerah kecil. Penyelidik membuat keputusan untuk membuat kajian 

di seluruh Malaysia agar skop kajian menjadi lebih luas. Hal ini disebabkan data 

Kementerian Pendidikan Malaysia sehingga Mei 2019, menunjukkan jumlah guru di 

sekolah menengah kebangsaan di seluruh Malaysia mewakili 84.15 peratus (154,021 

orang guru) dari jumlah keseluruhan guru sekolah menengah bagi semua kategori 

(183,028 orang guru). Oleh itu, pandangan daripada kumpulan yang ramai ini penting 



40 

 

untuk penyelidik membuat kesimpulan terhadap hubungan Kepimpinan 

Transformasional Pengetua, Komuniti Pembelajaran Profesional dan Komitmen Guru. 

1.11.2 Jenis Sekolah 

Kajian ini juga terbatas pada sekolah menengah kebangsaan di bawah Kementerian 

Pendidikan Malaysia sahaja. Sekolah Menengah Kebangsaan yang dipilih hanya 

melibatkan sekolah menengah harian sahaja termasuk sekolah asrama harian. Terdapat 

1985 buah sekolah menengah kebangsaan di seluruh Malaysia (Kementerian 

Pendidikan Malaysia, Mei 2019) yang merangkumi 81.42 peratus daripada jumlah 

semua sekolah menengah di Malaysia bagi semua kategori.  

1.12 Kepentingan Kajian 

Dapatan daripada kajian ini diharap dapat menjadi rujukan kepada Kementerian 

Pendidikan Malaysia (KPM) dan agensi seperti Institut Aminudin Baki (IAB) dan 

Institut Pendidikan Guru (IPG) untuk merancang program pendidikan yang lebih 

berkesan selari dengan matlamat Pelan Pembangunan Pendidikan Malaysia (2013-

2025). Khususnya, kajian ini dapat memberi maklumat jitu untuk pihak IAB untuk 

menyediakan program latihan dan pembangunan bagi meningkatkan kapasiti dan 

kompetensi pengetua tentang kepimpinan transformasional dalam memimpin dan 

mengurus sekolah dengan membudayakan Komuniti Pembelajaran Profesional di 

sekolah yang dapat meningkatkan Komitmen Guru dalam pembelajaran dan 

pengajaran.  

Maklumat kajian ini juga dapat membantu pihak Institut Pendidikan Guru untuk 

merancang program-program yang sesuai bagi mendedahkan guru supaya dapat 

mempertingkatkan lagi kemahiran mereka dalam membentuk Komuniti Pembelajaran 

Profesional di sekolah. Pihak Institut Pendidikan Guru juga boleh mereka bentuk 

program pembangunan profesional guru tentang bagaimana memantapkan lagi 

Komitmen Guru berdasarkan dapatan kajian ini demi meningkatkan prestasi murid dan 

sekolah secara menyeluruh.  

Dapatan daripada kajian ini juga dapat memberi informasi kepada para pengetua 

bahawa kepimpinan transformasional merupakan gaya kepimpinan untuk dipraktikkan 

dan paling sesuai dalam menangani arus perubahan dalam dunia pendidikan yang 

berlaku pada setiap hari. Pengetua boleh mempraktikkan dimensi-dimensi dalam 

kepimpinan transformasional seperti Karisma, Motivasi Inspirasi, Rangsangan 

Intelektual dan Pertimbangan Individu dalam meningkatkan keberkesanan sekolah 

serta memantapkan pengurusan sekolah.  

Melalui dapatan ini, para pengetua juga dapat memperluaskan pengetahuan 

berkenaan konsep Komuniti Pembelajaran Profesional.  Malahan melalui penyelidikan 

ini, pengetua mendapat input untuk mengatasi masalah Komitmen Guru. Pengetua 

boleh membudayakan Komuniti Pembelajaran Profesional untuk meningkatkan 

Komitmen Guru terhadap sekolah, murid dan profesion sesuai dengan pandangan 

Senge (1990) bahawa organisasi pembelajaran penting untuk meningkatkan kerjasama 

dan perubahan dalam organisasi. 

Hasil penyelidikan tentang Komuniti Pembelajaran Profesional dan Komitmen 

Guru dapat digunakan oleh para guru untuk meningkatkan kualiti pengajaran mereka 

dan usaha ini seterusnya dapat meningkatkan kualiti pendidikan. Hal ini disebabkan, 

kejayaan dan Komitmen Guru melaksanakan Komuniti Pembelajaran Profesional akan 

memberikan impak kepada Komitmen Guru. Dapatan ini juga akan membolehkan guru 

mengetahui lebih mendalam tentang Komuniti Pembelajaran Profesional dan tidak 

melihat Komuniti Pembelajaran Profesional sebagai tugasan tambahan yang 

membebankan guru. 

Kajian ini juga dapat menambah literatur kepada penyelidikan yang seterusnya 

terutama sekali yang melibatkan Kepimpinan Transformasional Pengetua, Komuniti 

Pembelajaran Profesional dan Komitmen Guru. Walaupun banyak kajian dijalankan 

terhadap ketiga-tiga pemboleh ubah ini, namun penyelidikan yang pernah dibuat tidak 

menggabungkan ketiga-tiga pemboleh ubah tersebut dalam satu kajian. Ini memberi 

nilai tambah kepada kajian-kajian lain yang mengkaji Komuniti Pembelajaran 

Profesional sebagai mediator untuk hubungan antara Kepimpinan Transformasional 

Pengetua dan Komitmen Guru di sekolah tempatan mahupun di luar negara. 

1.13 Kesimpulan 

Kesimpulannya, bab satu ini menjelaskan latar belakang kajian, menggariskan 

pernyataan masalah, tujuan dan objektif kajian yang menjadi fokus serta intipati dalam 

penyelidikan. Selain itu, bab ini turut mengemukakan kerangka konseptual, persoalan 

kajian dan hipotesis yang digunakan dalam kajian ini. Kepentingan kajian berdasarkan 

konteks Malaysia turut diterangkan selain batasan dalam kajian. Di samping itu, 

definisi operasional juga dijelaskan untuk memudahkan pemahaman pembaca. Asas 

penyelidikan dalam bab satu ini diteruskan dalam bab berikutnya yang membincangkan 

tinjauan literatur bagi membolehkan pemahaman terhadap hubungan di antara 

Kepimpinan Transformasional Pengetua, Komuniti Pembelajaran Profesional dan 

Komitmen Guru di sekolah menengah kebangsaan di Malaysia. 

